ЛЁН І НЯБЁСЫ
Генадзь Говар

Сімволікай духоўных пошукаў мастака-паэта можа стацца наступны катрэн:

Мастак раскрыў душу выставай.

Паэт раскрыў душу паэмай.

Лічыў, што вынік стане з’явай,

А стаў ён новаю дылемай…

Нарадзіўся 23 сакавіка 1945 года ў Жлобіне. Вучыўся ў Мінскім мастацкім вучылішчы, але з-за войска (у 1964 быў прызваны на вайсковую службу) працягнуў вучобу і атрымаў дыплом мастака ў Каўнаскім мастацкім вучылішчы (1970). Доўгі час працаваў па асноўнай спецыяльнасці (гомельскі камбінат “Мастацтва”, творчая работа). Член Саюза мастакоў Беларусі, член Саюза пісьменнікаў Беларусі. У якасці першага ўдзельнічаў у шматлікіх выставах самага разнастайнага ўзроўню. Выдаў паэтычныя зборнікі “Мае абпаленыя крылы”, “Мой нечаканы вершапад”, “Несамгнёная ўсмешка”. Лаўрэат міжнароднай літаратурнай прэміі імя Баяна (г. Трубчэўск Бранскай вобласці) і абласнога конкурсу імя І. Мележа.

У адной асобе паядналіся жывапісец фарбамі і жывапісец словам. Гэтыя дзве іпастасі адзінай творчай натуры шмат у чым дапаўняюць, узбагачаюць, падчас нават правакуюць адна адну. А пачалося гэта з маленькай радзімы, там, дзе Генадзь і ягоныя пагодкі, як ён ласкава называе равеснікаў, былі і жаданымі, любымі, Ссалі сквапна галодных мадон Рамантычнымі і жыццялюбам Шчасцю беглі заўжды наўздагон… Вось як згадвае ён тыя далёкія часы:
У Жлобіне, вясной, у сакавік

Я нарадзіўся. Ў маі Перамога.

Пагодкі мы. Мой першы чаравік

Трымала Жлобіна дарога.

Шляхі жыцця ляглі ў далячынь.

Па тых шляхах прайшоў ужо нямала.

Але заўжды Дняпра сівога плынь

Мае ўспаміны светлыя люляла.

Мне Лёс наканаваў вяртанне ў Жлобін,

Умацаваць у ланцугу жыцця звяно.

Праз паўстагоддзе распаліць бацькоўскі комін

І песню спець, што ў сэрцы ўжо даўно.

Лёг на крыло, бы журавель сівы,

Агледзеў зверху родныя прасторы,

Дняпроўскія затоны, паплавы…

Вось ён з маленства, любы горад!

На правым беразе Дняпра,

Сярод лясоў, бы зубр лагодны,

У промнях сонечных святла

Зіхціць сталёвы Жлобін родны… 

Як і ўсіх ягоных равеснікаў, паэта не аднойчы патрывожыць рэха вайны, а папялішча спаленай фашыстамі Алы (былая вёска ў цяперашнім Светлагорскім раёне) будзе ў нашых сэрцах назаўсёды. 

Аднак полымя памяці астужае вада палескіх рэчак і непаўторны палескі краявід (Мазыр, свавольніца Прыпяць, сонныя дубнякі над Убараццю). Не аднойчы ў сваіх творах паэт згадае крынічную мову, цара-дуба ў бялюткіх лілеях, споведзь рыпучую парома, галеры і звон ланцугоў, пыл і гаркоту Чарнобыля. Як у прысвячэнні паэту Віктару Ярцу:

На Палессі паветра празрыстае,

Жыватворнае, шчодра-гаючае…

На Палессі вада серабрыстая,

Трапяткая, крыштальна-крынічная…

На Палессі лугі неабсяжныя,

Буйнатраўныя, пышныя, росныя…

На Палессі палі неаглядныя,

Залацістыя, ціхія, родныя…

На Палессі лясы густалістыя,

Некранутыя, змрочна-дрымотныя…

На Палессі нябёсы высокія,

Жураўліныя, мройныя, вольныя…

На Палессі народ незвычайны,

Дбалы, дружны, прыгожы , цудоўны…

Даволі часта Генадзь Говар прызнаецца, што яму цесна на напятым палатне, бо ў спалучэннях колераў – маўклівасць. Фантазію мастака стрымлівае фармат будучай карціны, ён падобны да рамы, што вымушана абмжоўвае будучы вынік. Выратаванне адно – умоўнасць павінна перамагчы рэальнае, а таму акрыленая душа павінна вандраваць-блукаць па прамені паэзіі. Але затым не хапае рэальнай выяўленчай асновы. Вось чаму для поўнай рэалізацыі выяўленчай мроі неабходна даткнуцца думкай-пэндзлем да палітры-мовы роснай. Як ніхто, бадай, з мастакоў, ён клапоціцца аб лёсе роднай мовы і тут знаходзіць свой творчы падыход і нетрадыцыйны погляд на праблему:

Беларуская мова жыве,

Не нябожчыца, не палонная.

Разумеюць яе усе…

Ужывае эліта паймённая.

Хто яшчэ, акрамя беларусаў,

Так стэрыльна захоўвае мову?

Як бялюткі абрус. Ад абрусаў

Ужываных, у плямах не новых…

Няхай мала пакуль субяседнікаў.

Але ж колькі вакол слухачоў!

Ўзнімем моладзь з наседжаных зэдлікаў

І абудзім сваіх чытачоў!
Але не павінна ў нас скласціся ўражанне, што Генадзь Говар толькі жывапісец – пэндзалем ці словам. У многіх сваіх лірычных творах ён выступае як філософ, невыпадкова некаторыя ягоныя катрэны, дзе аўтар аналізуе сутнасць быцця, нагадваюць славутыя рубаі А. Хайяма:

Тых, хто жыццё падараваў, ужо няма,

А тых, што будуць жыць, яшчэ няма.

А мы жывем і да пары няўцям,

Што мы звяно у ланцугу жыццёвым…

***

Жылі да нас і будуць жыць таксама.

Жыццё – шчаслівы выпадак. Святкуй!

След чалавека… След гіпапатама…

***

Дзяцінства, юнацтва і сталасць – 

Старонкі у кнізе быцця.

Я іх прагарнуў – толькі старасць,

Фіранка-мяжа небыцця…. 

***

На зямным бальшаку запаветаў – 

Дзве магчымасці выліцца ў рунь:

Піць нектар непакорлівых ведаў

Ці кахаць маладых прыгажунь…

Ягонаму пяру належыць паэма “Князь-возера”, заснаваная паводле народнай легенды. Яе змест і значнасць паэтычна-дакладна раскрыў Антон Крушня ў прадмове “Подых мінуўшчыны”:

Чаўнег… Князь-возера… Сара…

Нешта біблейскае, нешта наша, паляшуцкае, праменьчык сівой мінуўшчыны, – такое роднае, зразумелае, патаемнае.

Каханне і змаганне за яго заўсёды прысутнічала ў творцаў розных часоў. З вуснаў у вусны перадавалася паданне пра прыгажуню Сару і маладога княжыча Чаўнега… І сёння на Чырвоным возеры, што ў Жыткавіцкім раёне, на сярэдзіне яго, ёсць выспачка, а на ёй засталіся рэшткі таго хорама-палаца, які збудаваў некалі для сваёй каханай Чаўнег… Некалькі стагоддзяў ў вадзе праляжалі дубовыя бярвенні – рэшткі падмурка палаца, – і не крануў іх час, яны засталіся напамінкам трагедыі, сведчаннем гісторыі кахання маладога княжыча да прыгажуні-габрэйкі…

Колькі такіх сведчанняў хавае яшчэ час!

І гэта вельмі добра, калі зрэдзь часу адчыняюць перад намі дзверы таямніцы, радуючы нас сваёй праўдзівасцю, шчырасцю і цнатлівасцю. І тады ў агульны вянок нашай памяці аб мінулым уплятаюцца промнікі эпізодаў жыцця нашых продкаў…

Кожнае слова паэмы як узмах вясла, калі Чаўнег вёз у чоўне на выспу сваю каханую, каб пасяліць там назаўсёды, каб паляцець потым пад акампанемент громаў і маланак на яе выратаванне ад крыгалому і буры…

Каханне заўсёды носіць за спіной крылы. Няхай і нябачныя, але крылы, якія маюць здольнасць узнесці закаханых аж да неба, у бяссмерце…

Каханне заўсёды мяжуе з трагедыяй. Гэта жорстка, але гэта і плата за сапраўднае пачуццё, як адзнака, што ўсё ў жыцці трымаецца на гэтым святым адчуванні, якое падараваў людзям Бог.

Я веру, што ў паэта Генадзя Говара будзе працяг гэтай тэмы. Чаўнег зноў народзіцца, але ўжо на палатне, – пад пэндзлем мастака Генадзя Говара. Ён яго ўжо бачыць у сваім уяўленні. У сваіх думках. І Чаўнег будзе смелы і мудры, закаханы і самаахвярны, – як сімвал нашай роднай Бацькаўшчыны…

 Няхай яму шанцуе і ў радках, і каля мальберта!







